Nga larg vinin zërat e gëzuar të atyre që laheshin në lumin Shadicë. Vinin edhe cicërrima zogjsh nga degët e lajthishtave të egra. Herë-herë dëgjoheshin britmat e hareshme të atyre që hidheshin kokëposhtë nga maja e shelgut të vjetër dhe fill pas tyre dëgjohej zhurma e mbytur e ujit e cila pasohej nga një mori stërkalash të shkumbëzuara hedhur përpjetë. 

Oh, jemi me fat që e kemi këtë lumë të bekuar! 

Ai nuk është shumë i madh sa të mos i dalësh dot tejpërtej me not, ama as fare i vogël nuk është. Lumi ynë zbret nga malet shkëmborë të Gramozit duke sjellë ujë të ftohtë dëbore të shkrirë. Pasi lë malet dhe kodrat, ai zbret në fushë e cila shtrihet në këmbët e qytetit tonë të vogël. Ai lumë që më lart është i rrëmbyer dhe plot zhurmë e shkumbë, kur zbret në fushë vjen e qetësohet dhe paqtohet. Kalon përgjatë qytetit tonë duke bërë disa dredha të cilat krijojnë vende të mirë për t'u larë. 

